SPIKOTAMALÄRNODS  PRO  SPANYÄNAPÜKANS

Fa hiel Johann Krüger

NÜDUGOT       [Dil balid]
Spikobsös Volapüki!

Deli gudik!   Dalilolös obi!

Ob binob tidan.   Ol binol tidäb.   Spikob Volapüki.

At binon tab.   At binon gramafon.   At binon gramafonasirkot.

Sirkot binon su gramafon.   Gramafon stanon su tab.

Seadol su stul nilü tab.   Labol buki in nam.   Buk binon maifik.

Dalilol sirkoti gramafona.   Lärnol ad spikön, suemön, reidön e penön Volapüki.   

Spikob nevifiko.   If spikob nevifiko, suemol obi.

If spikob vifiko, no suemol obi.

[Dil telid]

Soari gudik!   Lio stadol-li?

Vemo gudiko, danö!  ed ol-li?

Gudiko, danö!   Begespikolös säkis obik!   Kim binom-li tidan:  ol ud ob-li?

Ol binol tidan.

Kim binom-li tidäb?

Ob binob tidäb  [u: lärnan]

Spikob Volapüki, no-li?

Si! o söl!  ab te boso.

Kisi labol-li in nam?  [u:  Kini labol-li in nam?]

Labob buki.  

At binon-li buk?

Nö! o söl!  at binon sirkot gramafona.

Kisi logol-li?  [u: Kini logol-li?  u: Lü kis logol-li?]

Dalogob buki obik   [u:  Dalogob lü buk obik]

Kisi lärnol-li?

Lärnob Volapüki.

Suemol-li obi if spikob nevifiko?

Si! o söl!  Suemob oli fümo  [u:  lesio].

LÄRNOD BALID   [Dil balid]  

FAMÜL  OBIK

Is binon famül obik:  jimatan, son, daut ed ob. Binob söl: Petrus Alvarez.  Jimatan obik panemof läd: Isabel.  Blnob himatan ofik. Binob man. Jimatan obik binof vom. Labobs cilis tel: hipuli e jipuli.  Cils panemons Juan e Maria,   El Juan labom lifayelis degtel; el Maria labof lifayelis jöl. [u: el Juan labom bäldoti yelas 12; el Maria labof bäldoti yelas 8]. EI ,Juan' binom son obik. Ob binob fat omik. Jimatan obik binof mot omik. El Maria binof daut obik. Ob binob fat ofik. Jimatan obik binof mot ofik. Els Juan e Maria binons cils obik. Ob binob fat onsik. Jima​tan obik binof mot onsik. Binobs pals onsik. Löfobs cilis obsik verno. 

Jimatan obik seadof in kovenastul; reidof buki. Ob seadob e smökob pipi. EI Maria stanof nilü fenät.  Röbülof dogi e logof lü kat. El Juan seadom su kiens okik su glun e pledom me tren oka [u: okik]. [u: Juan seadom su kiens okik su glun, pledölo me tren okik].

[

[Dil telid] 

SÄKS  E  GESPIKS

Kim binob-li? 

Binol söl: Petrus Alvarez. 

Kif jimatan obik binof-li? 

Läd: Isabel binof jimatan olik. 

Labob-li cili baI u cilis tel? 

Labol ci1is tel. 

El Maria, binof​-li daut obik? 

Si ! 0 söl! Fümö! binof daut o1ik.  

Lifayelis 1iomö​dotik labof-li? 

Labof lifayelis jöl. 

Kisi dunof-li? 

Röbülof dogi e logof lü kat. 

Ko kin Juan pledom-li? 

Pledom ko tren oka. 

El Juan labom-li blodis? 

Nö! no labom blodis. 

Lü kim pip at duton-li? 

Duton lü ol.  

Smökol-li?  

Nö!  0 söl! no smökob. 

Fat olik smökom-li?  

Si! 0 söl! 

Voms smökofs-li?  

Ans sio, votans no. [u: Ans: si! votans: nö!]

-   -   -   -   -   -   -   -  -   -   -   -   -   -   -   -   -   -   -   -   -   -   -   -   -   -   -   -   -   -   

E  FAMÜL  OLA - LI?

LÄRNOD TELID       [Dil balid]

DOM  OBSIK

Lödobs in plödaharat zifa: México in dom privatik.   Sis yels deg lödobs is ed atos pliton obis vemo. Dom obsik binon vemo spadöfik.   Labon cemis deg, sevabo:  lödacemi, studacemi, fidacemi, kvisinöpi, viktualacemi, banacemi e slipacemis fo1.   Fo dom gad dabinon ko foned smalik in zänod (oka).   In gad rosadabimüils mödik dabinons.   Zänodü dom yad binon, kel binon butopil famüla obsik.   Us yofobs obis dü livüps. Glun pepavon me tvils jönik. FloraskaIs mödik labü flors valasotik: rosads, viols, lels, daliads, kilkölaviols, nards e  r.   Demü kods büsidik buükob zifalifi.   Lenoid no pliton obi  [u:  No plidob lenoidi],  ab kanob tuvön stili zesüdik in yad obik.   In flan bal nügolöp pro motoravab [= tood.] dabinon.  Garad topon plu pödo.   Sus garad dünanacem dabinon.

[Dil telid]

SPIKOTAM

Kiöpo lödobs-li?   

Lödols in dom privatik.   

Su länäd-li?   

Nö!  Lödols in plödaharat zifa:  México.   

Vemo gudik.   Nu sagolös obe:   dom obsik binon-li gretik u smalik?   

Dom olsik binon spadöfik.   

Dü tim liolunik lödobs-li us?   

Dü yels deg.   

Garad dabinon-li?  

Si!   Binon in flan bal pödü dom.  

 Cemis liomödotik labobs-li?   

Labols cemis deg.   

Dünanacem dabinon-li?   

Si!  Binon sus garad.   

Gad dabinon-li?   

Si!   Gad dabinon fo dom, e labon rosadabimülis mödik.  In yad, kö famül staudon in lut lardik, floraskals mödik dabinons.   

Zifalif pliton-li oli?   

Äs ol, demü kods büsidik buükob zifi, ab lenoid no pliton obi.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

E DOM, E GAD-LI OLA?

LÄRNOD  KILID     [Dil balid]

LÖDACEM

Nu binobs in lödacem obsik.   Binon gretik e pemöbon gudiko.   Nügolölo logoy pianodi ko lustul fo on.   Sus pianod pänot jönik lagon.   Deto noatedaramaril dabinon.   Nedeto tuvoy lampadi lektinik.   I nedeto donü fenät trök kvärepaboedik vönik binon.   Cim binon in gul lödacema.   Su cimamulür glok e litemakrons tel, bal su flan alik, dabinons.   Po on logoy loki gretik.   Deto bukaramar binon.   Visü cim söf ko kusens difik binons, e mu nilo kovenastul.   Zänodü lödacem tuvoy tabili klöpik.   Glun petegon me [u: dub] tapäd bigik.

[Dil telid]

SPIKOT BEVÜ TIDAN E TIDÄB

Kisi logoy-li nügolölo ini lödacem obsik?     

Logoy pianodi, sus kel pänot lagon.

Kiöpo fenät binon-li?   




Fenät binon nedeto po trök.

Cim dabinon-li?





Si! o söl!  cim dabinon fümo.

Kiöpo binon-li?   





Binon in gul lödacema nilü pianod.

Su pianod yeg seimik dabinon-li?   



Nö!   nos dabinon su on.

E su tabil bos dabinon-li?   




Nö!  leigo su on nos dabinon.

Ek seadon-li su söf?                       

Nö!  nek dabinon.  Nu nek binon in lödacem.

Kiöpo söf stanon-li?   





Stanon nedeto visü cim.

Kisi logol-li su flan detik lödacema?   


Logob bukaramari.

Ninädon-li bukis mödik?                      

Si! o söl!  fulon [u: binon fulik] me buks.

Lödacem obsik pliton-li oli?                

Cedob  oni  vemo  lefrediki  ed  on pliton obi [u: Plidol-li lödacemi obsik]                 vemiküno  [u: mu vemo]

-   -   -   -   -   -   -   -   -   -   -   -   -   -   -    -   -   -   -   -   -   -   -   -   -   -   -   -   -   -   -   -

E  LÖDACEM  OLIK-LI?

LÄRNOD  FOLID    [Dil balid]

LEIGOD

Spikobsös dö lödacem obsik e dö ut elas Gonzalez.   Atans binons flens obsik, kels lödons zänodo zifa in dom pluuneplu leigöl ko ut obas.   Ab lödacem onas binon läs gretik ka obsik e labon möbis nemödikum.   Labon ye, äsä logoy, göbapianodi, du ut obas binon pianod kösömik.   I radionaparat mu [u: vemo] gudik dabinon.   Famül obsik ed ut elas Gonzalez löfons musigi.   Pato jimatan obik pläyof pianodi vemo gudiko.   Kipedof noatedis anik okik in maps e votikis in noatedaramar.   Famül Gonzalez no labon noatedis so mödikis äs obs.   Cils obik, pläs pianodons, pläyons i viäli e gitari.   In lödacem elas Gonzales, söf no dabinon, kel binon sio in obsik, ab kovenastuls distöfik dabinons [do logoy te bali su magod].   Taped vemo gretik ä jönik dabinon us, e no mutoy glömön pänoti jönik sus radionaparat.

[Dil telid]

SPIKOTIL  VOTIK

Kiöpo famül: Gonzalez lödon-li?



Lödon in dom zänodü zif.

Dom onsik sümon-li ko obsik [ut obas]?


Pluuneplu, ab lödacem olsik binon gretikum ka ut elas Gonzalez.

Kins binons-li in lödacem obsik, kelis no tuvoy in lödacem elas Gonzalez?  

Bukaramar.

Kin pianodon-li in famül obsik?  [u:  Kin pläyon-li pianodi in famül obsik?]

Famül lölik pläyon pianodi, ab jimatan olik pläyof gudikumo ka votikans.  Löfof musigi vemo.

Pianod obsik binon-li leigo gretik äs ut elas Gonzalez?

Nö!  o söl!  pianod olsik binon kösömik ed ut elas Gonzalez binon göbapianod [u: ed els Gonzalez labons göbapianodi].

Kanol-li pianodön?



Boso, ab no labob livüpi ad skilükön obi.

Löfol-li musigi?



Si!  Löfob oni vemo.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   

ED OL, LÖFOL-LI MUSIGI?   PLÄYOL-LI PIANODI U GITARI?

LÄRNOD  LULID     [Dil balid]

PÖ  VISIT

Binos zädel soaro.   Ek nokon sui yan.   Binos nilädan obsik, söl:  Lopez, kel kömom ad visitön obis.   Jidünan maifükof yani e vüdof omi ad nügolön ini lödacem.   Glidobs omi e lütenükobs ome nami, vüdölo omi ad seidön oki.   Pos pülatimil anik, dönunokoy sui yan.   Binos lädül:  Lucia Castelar, jinef jimatana obik.   Änu elükömof de länäd ed opasetikof [u:  olifädof] vigafini lomü obs.   Kidof ziani okik, kel jonodof ofe söli:  Lopez.   Täno seidobs obis.  Voms spikofs dö vogäd lätik liföfiko.   Obs, mans, spikobs dö bolit, dö büsids e dö nulods dela.   Sunädo jidünan blinof obes kafi e jokoladi, biskutis e kekilis.   Jimatan obik bötof kafi e jokoladi, du jinef obik lofof biskutis e kekilis. [ed i kekilis].

[Dil telid]

ZÄLÜL;   SOARAZÄLÜL

Soari gudik!  o söl: Andres !  Lio stadol-li?

Vemo gudiko, danö! ed ol-li?

Vemo gudiko, danö!   Labolös gudi ad seidön oli !   Pardolös obe !  Cedob, das jinef obik änu elükömof.   Benokömö! o Lucia digik!   Logotol gudiko.   Vilob jonodön ole söli:  Lopez.

O söl: Lopez,  labob blesiri mödik ad jonodön ole jinefi obik:  Lucia Castelar.

Mu plitö!

Ob binob utan, kel plidob!

No vilol-li drinön kafi u jokoladi?  [u:  Plidol-li ad sumön kafi u jokoladi;  u:  No vilol-li drinön bovületi kafa u jokolada?]

Ko blesir gretik.

Vemo gudiko.   Desirol-li kafi vemo svidiki, o söl: Andres,   leigoäs himatan obik?

Nö! danö, o läd!   Löfob mödiküno kafi nämöfik e drinob oni nen jueg.

Benö!  Nulod kinik dabinon-li, o söl: Andres?   Lio dinäds stadons-li?

Vemo gudiko, danö!

Ed uts ola?

No vemo gudiko.   Stadons badiko e vedons ai badikums.   Jenöfö!  yel at binon badikün sis lunüp.  

Pidob osi vemiko.   Spelob, das suno ogudikumons.

Benö!  so i spelobs !

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

SPIKOL  KO  LÄD : LUCIA.    BESPIKOLÖS  OFE  FAMÜLI  OLIK.

LÄRNOD MÄLID     [Dil balid]

FIDACEM

In fidacem fidobs fidädis: janedi gödo, koledi tü düp ze balid e fidedi u sänedi tü düp jölid e laf. Tü düp ze lulid fidobs jokoladi e kekilis. 

Söl Palma ekömom ad fidedön ko els Garcia   [u: ko famüI: Garcia]. 

Tab petegon me tabastofed vietik. Jidünan stofedof tabi, äs dunof kösömiko. Pro pösod alik neifs, foks, spuns, värs pro vat e värils pro likör dabinons. Alan labon is särväti e bovedis anik.  Zuo saliär e pepiär dabinons. Jidünan änu ebötof härbatasupi. Poso obötof kötotis mita pefilädöl ko jabens, fiti ko leül e vinig e salad. As poszib obötof nanadakremi, kel posökon dub kaf e kakakrem. 

[Dil telid]

LEN  TAB

Soari gudik!  Fredob ad logön oli. Ekömol pötatimo. Zibs ya pabötons. Seidobsös obis leni tab!  Vilolös seidön oli nedeto, 0 söl Palma !  Tim lunik no epasetikon - Ii, sisä ebinol is ? 

Dü dels te nemödiks - ad sagön kuratiko verati - sis mudel pasetik; neläbiko mutob gegolön ünü vig. 

Visit olik at binon - li balid ? 

Nö! ebinob is mö naeds ömik. Mutob kömön isio nemu balna a yel demü büsids. 

E zif at, lio pliton - li oli ? 

Pardö! no elelilob utosi, kelosi esagol. 

Magädi kinik edagetol - li de zif obsik ? 

Ö! verato zif olsik dafredükon obi; pato laels, magads e glügs vönik ona. 

Lio ced olik dö klimat binon - li ? 

Do top löpik onik fenükon obi, cedob oni vemo plitiki. 

No sumol - li bosi [u: diledili] de mit pefilädöl ? 

Nö! danö! binon lebenosmekik, ab efidob saidiko. 

Nu poszib. Löfilol -li [u: löfol - li] nanadakremi? 0 söl: Palma ! 

Si! mu vemo.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

PLIDOL – LI SUPI, JABENIS, FITI, SALADI, MITI  PEFILÄDÖL, KREMI?   KISI PLIDOL – LI MÖDIKÜNO?

LÄRNOD VELID    [Dil balid]

SLIPACEM

Neito, ven binob fenik e labob slipi, golob lü slipacem. Filidob liti. Sälenükob jukis, säklotob obi, lavob obi e lenükob piyami. Täno golob bedio e kvänob liti. Pos timil anik slipikob. 

Gödo kuratiko tü düp : 7 galükamaglok tonon e galikob. Löädob e lenükob cemakloti e pantufis e golob lü banacem, in kel banob dis dujet, balido me vat vamülik, täno me vat koldik. Säluimükob obi me taul e lenükob dönu cemakloti. Pos atos [u: Täno] lekluinob tutis e jeifob obi. Ven atos finon, pladob jeifadinis [u: kipedob jeifadinis] obik sui boed sus lavatab. Büä golob ad janedön, klotob obi. Su klünatab logoy kefi, köbi, namaloki, benosmelotafladüli e puinabokili. Klüliko dins lätik no ledutons lü ob, ab lü jimatan obik. In layets ramara kipedob lavastofädemi klinik; samo, jitis, pokasärvätülis, lustogis, kravatis, e rets. Lavastofädemi miotik seitoy ini bäset e sedoy ad palavön lavöpe. Kipedob in ramar klotemis obik len klotilägöms. 

[Dil telid]

GÖD  E  SOAR

Kitimo [u:  Tü düp kinik] löädol-li kösömiko?

Kösömiko ze tü düp velid.

Kikodo so gölik-li?



Bi mutob vegön me motoranibud ini zif.

Kitimo  [u:  Kiüpo]  lükömol-li ini bür olik?

Kösömiko za tü düp zülid.
Lifädol-li deli lölik in zänod zifa?


Semikna: si!  semikna [u: reto] nö!
Kisi dunol-li dü soars?
Kösömiko blibobs in dom.  Balna u telna a vig golobs lü teatöp u lü bioskop.

Vüo, kisi desinol-li ad dunön asoaro?

No vilolöv-li golön kobü ob lü teatöp?
Viloböv dunön nosi buikumo, ab adel binon matikamadel obsik, e jimatan ed ob kösömobs ad zelön oni kobo.

Täno benovipob oli.  Dani mödik!  [u:  Danö!]

Dü tim liomödotik matols-li?


Dü yels jöl.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

KISI DUNOL-LI BÜÄ GOLOB LÜ BED, E POSÄ EGALIKOL?

LÄRNOD  JÖLID     [Dil balid]

IN  LOTIDÖP

In zifs gretik valik lotidöps süperik dabinons.   Kösömo kanoy tuvön lotidi, ab if viloyöv fümön dö atos, pato dü vaken, binos gudikum ad koedön resärfön büo cemi.   Lotidöps, e vemo magifiks, e balugiks dabinons.   Otuvoy in lotidöp lindifiko kinik böti gudik.   Nügolölo ini lotidöp, dugoloy vestibüli ad lükömön lü bür.   Us begoy  [u: loatoy]  cemis.   Bötan oyufom oli pö blin päkema olik, ed odugom oli lü cem olik.   Dünans lotidöpa oyufons oli, if no sevol zifi.   Okonsälons oli tefü atos, kelosi sötoy logön.  Okoedons resärfön ole pladis [u:  seadöpis]  in teatöp, ed odunons valikosi mögik ad plitükön ole stebi olik.   If jimatan olik dugädof oli, okanof muadön oki vemo gudiko, dubä visitof selidöpis, du ol bejäfol dinis olik.

[Dil telid] 

PÖ  SUK  LOTIDA

Deli gudik!   Labol-li cemi bal ko beds tel?   If no, cems tel, alik ko bed, i binonsöv gudiks.

Lotidöp tio fulon, ab logobsös!   Liolunüpiko ostebol-li is niludo?  [u:  desinol-li ad stebön is?]

Nemu dü vig bal.   Ba dü vigs tel.  [u:  Dü dels degfol/deglul].

Täno kanobs givön ole cemis tel ko dujet su tead balid, nüms:  26 e 28.

Spelob, das cems binons nennoidiks.

In cems at, siörs [u:  läd e söl]  kanons takädön löliko.   Labons selogami äl gads.

Gudö!  osumob onis.   

Vilols-li cemis ko fidäds?

Nö!  buükob onis nen fidäds, bi dels odabinons ün kels omutobs fidön plödo.

Benüpenolös registari at!

Logobsös!  . . .  Famülanem:   . . .  Pösodanem: . . .  Netät: .  .  . Topät [Lödöp]: .  .  .  Motedöp: .  .  .  Motedadät:  .  .  .  Nemapenät:  .  .  .  Atos binon valikos, no-li?

Vemo gudiko, danö!   Is labol kikis.   Dünan odugom olis lü cems ed oblinom löpio päkemi olsik.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

BEPENOLÖS  LOTIDÖPI, KIÖP ESTEBOL.

LÄRNOD  ZÜLID        [Dil balid]
   

IN STAUDÖP

In lezifs valik, mödot gretik bötädöpas e staudöpas, ko e nen bötädastabs, dabinon.  Lotidöps gretik valik labons fidalecemis. 

Ekö fidasäluni Iüxüödik, kö Iotans mödik, peklotöl in soaraklotem, binons.  Atos binon so, bi lotidöp u staudöp at binon bal veütikas zifa.  Bötan golom ad bötön elis "hors d'oeuvre" [u: büzibis].  Bötan votik polom bötömi ko flad vina e vinaväris tel. 

Kösömoy ad janedön tüi düp jölid göda. Janed binädon me kaf ko milig u jokolad, paälanögs [u: nögs pebaköl], mit, loined e bod. 

Fidedi konsumoy tüi düp balid poszedela. Binon fidäd veütikün dela. 

Binädon me zibs lemödik; samo: sup, nögs, fit, mit, härbats, poszib, fromad e fluks. 

Semikna fidoy bosi vü düps: lul e mäl poszedela. 

Säned, sümik ad fided, pakonsumon tüi düp jölid soara. 

[Dil telid]

FIDÄD

o bötan! tab at binon - Ii labülabik ? 

Nö! 0 söl! pidob osi vemo. Änu eresärfoy oni telefono. Ab et binon labülabik. 

Vemo gudik! osumobs oni. Nu blinolös obes zibädakadi, begö! 

Kisi buükols - Ii? Ofidols -Ii ma zibädakad u ma fidädakad ? 

Atos lindifon pro obs. Kisi ol plidol - li? 0 löfäb ! 

Ag! no labob pötiti mödik. Ofidob nemödikosi.  Logobsös!  . . . As sup givolös obe supüli, täno kroketis gaduta, e poso vanelagladeti ! 

Ob faemob fümiko. Ad primön: geinil, täno tomatasup, gokülaloet, mitapitot, salad vaogada, e täno: guayads. 

Siörs no viIons - li Iiköri seimik? 

Si! blinolös obes fladi ela "Vermouth."   Lobülol - Ii atosi? 0 löfäb ! 

Soäsä plidol. 

Bosi mödikum - li ? 

Si ! bovülis tel kafa blägik.

- - - - - - - - - - - - - - - - - - - - - - 

o bötan! Kaloti, begö! 

Ekö! us at binon, 0 söl ! 

Gudö! dakipolös reti ! 

Danö! 0 söl! 

VEN GOLOL INI STAUDÖP, KISI BONEDOL-LI?

LÄRNOD DEGID      [Dil balid]

DÜNOTEM POTIK

Potöps dabinons in zifs e vilags valiks läna. Ab if ek vilon potön penedi u potakadi, no zesüdos ad golön lü potöp; saidos ad jedön penedi ini baI penedabogas dabinöl in tops ömik. Potacalan kobükom potadinis ömikna aldelo. If vilolöv, das pened olik olükömonös vifikumo, potol oni me flitöm! Atos no ofrädon mödo mödikumo. Potadins pablinons lü dom olik fa penediblinan, e telegrafacalan blünom telegrafotis. 

Nügolobsös ini potöp at!   Söl e läd stanons potöls päkedi. Calan vätom oni me vätöm. Fo gijät nedeto dabinons söl lofom penedi. Koedom registarön oni e getom getazöti.  Nilü tab deto söl benüpenom fometi potatreta. No pölikolöd tefü gijät, bi operol timi, pato if mens mödik, e stanons in poodked.

[Dil telid] 

IN TELEGRAFABÜR ED IN POTÖP

Givolös obe fometi pro telegrafot!  begö! 

Ekö! 0 söl! [u: Is labol oni, 0 söl!]   Vilol - li mäniotön dono nemi e lödöpi ola [u: olikis] ? 

Kiöpo penedamäks paremons - li ? 

In gijät ko nüm: 2 ... Pardö! 0 söl! [u: Begob pardi, 0 söl !] 

* * * * * * * * * * * * 

Kanolöv - li sagön obe, kiöpo potöp binon? 

Pidob osi vemo, ibä id ob no binob de zif at. Ba mögos, das söl et kanom - la nünön ole. 

Säkusadolös! 0 söl! Kanol - li nunädön obe, kiöpo potöp binon? 

Si! klüliko. Gololös ve süt at jü näisüt telid, gololös detio e su laf domakopäda otuvol oni ! 

Dani mödik! [u: Danö!] Dani nonik! 

* * * * * * * * * 

Givolös obe flänükamamäkis deg völadü pesodazims teldeg, e teldegmälis völadü pesodazim bal! 

Is labol onis, ed is labol reti cänamona. 

Dani mödik! [u: Danö!]

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   - 

GOLOL-LI SUVO LÜ POTÖP?   KISI REMOL-LI US?

LÄRNOD DEGBALID       [Dil balid]

TÄVS

Attimo tävoy mödiko, e pro blesir e pro büsidadins. Tävamods binons mödiks e difiks. Tävoy, e me tren, e me motoranibud. Klads kil dabinons in trens, sevabo: balid, telid, kilid e zuo tren: <Pullman> dabinon. Motoranibuds anik labons kladis tel: balidi e telidi. Famüls labü tood [u: labü motoravab] buükons ad tävön me tood. Stemanafs krudons su el 'Golfa de Mexico' u su Pasifean. Veigons lodotis mödikum ka tävanis. Flitöms gretik bevegons vegädis ünü düps nemödik e flitons zü tal. Veigons tävanis mödikum ka lodotis. 

To fruts at buükoy nog ai trenavegi ad betävön fagotis [u: vegädis] lunik. 

Anu tren primikon ad devegön. Tävans muadons okis pö logam latakömanas, kels sukons seadöpis labülabik lätik. Tren votik, se kel tävans senexänons änu elükömon sui stajon. Sunädo tävans votik xänons (ini trenavabs). Utans, kels no nog egetons trenabilietis (u: bilietis], stanons in poodked fo gijät. Pösods anik koedons nüpenön päkemi oksik in päkemabür, e votans ramenons oni usao. Fago dabinon stebedalecemi. 

[Dil telid]

IN  STAJON  TRENAVEGA

Bilieti ela 'Pullman' lü Guadalajara.

Mo-e-ge - li?  

 Begö! te mobilieti. Mutob - Ii tökön levabi ? 

Nö ! 0 söl! tren binon tren dugolöl. 

-   -   -   -   -   -   -   -   -   -   -

He ! dalilolöd ! 0 polan! Vilol - Ii labön gudi ad leadön veigön namatröki obik ? 

Verno gudik! Givolös obe bilieti ad lesiön tävi olik!  Treni kinik desinol - Ii ad gebön ? 

Uti düpa degjölid, kel vegon lü Guadalajara.  

Klad kinik - li ? 

Me el 'Pullman'. 

Stanon fo pärun: nüm mäl . . . Isiö ! o Söl!  ls seadöp olik binon nilü staudavab. 

Mu gudö! Kitimo olükömobs - Ii ini Guadalajara ? 

Tü düp: vel e laf ogöda if tren no olabon zögi. 

Danis mödik! (u: Danö! Ekö! drinamon (olik)! 

Danö! Tävi läbik !! 

Labob minutis anik, büa tren devegon. Osukob bosi ad reidön.

TÄVOL – LI SUVIKUMO ME TOOD U ME TREN?   BESPIKOLÖS TÄVI, KELI DUNOL ALDELIKO, ALVIGIKO U ALYELIKO.

LÄRNOD DEGTELID     [Dil balid]

MELATÄV  E  LUTATÄV

Ävigo ädugädob fleni jü Veracruz ; ädetävom lü <New York>. Ven älükömobs ini pof, älabobs nog düpi livik bal büä stemanaf ödenafon. KIu [u: demü kod at] äboidob obi ko flen obik. De däk älogob, das tovian gianagretik älovepolon lodoti ini nafaspadäd. Skip ädunon jäfotis okik, du käpten älelogom de nafapon. Stemaflutül ätonon; visitans änexänons ve boidatridem. Tränanafs äyufons stemanafi ad senafön de [u: se] ninapof, du tävans älefänons as leditaglid lü flens e famüls oksiks su käv. 

Poso mö dels nemödik, ämutob golön lü <Houston> in Täxasän. Täv äbinon dranik, ed ädunob tävi me flitöm. Loatatood äblinon obi jü flitömapof. Ämutob beigolön tolädabüri ad leadön kontrolön dientifädi obik, ed ägolob sunädo lü flitöm, kel äprimikon ad devegön. Äboidob obi. Äfimükob obi me zön. Tü düp ze jölid göda flitöm älivikon. Älänobs mö minuts anik bü düp: degtel. 

[Dil telid]

IN STEMANAF

Isio pro stemanaf lü New York!   Kipolsöd blümo dientifädis olsik, begö ! Detio tävans klada balid, nedetio tävans klada telid . . . 

Ekö! binobs uto, kö mutobs binön.  Buükol-li ad stebedön is su däk u ad nexänön lü käben olik ? 

No sevob osi. Ludredob ad vedön melamalädik. 

Zö! zö! Mel binon so takik, das riskäd ad vedön melamalädik no dabinon.   Seidobsös obis is su däk ! . . . 

Etävol -li mödiko ? 

Nemu love mel. Seimna [u: balna] eloveikob love lebug Mäxikänik su veg lü La Habana;   emutob sagön notodäliko, atos leno äbinon plitik. 

Kikodo no tävol - li me flitöm ? 

Ebo atosi odunob pö naed balidkömöl. Alo atos no kanon binön badikum ka melatäv neplitik e zuo neplit täva opaseton vifikumo. 

Gö ! cedob, das nu binos tim ad säboidön obis .  .  . Labol -li tolabotis? 

Tio nosi, ibä [u: bi] kömob sekü vaken.   Labob nosi patik lä ob.
· -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -

EDUNOL-LI TÄVI SU STEMANAF?   KISI BUÜKOL-LI, MELATÄVI  U  LUTATÄVI?

E KIKODO?

LÄRNOD DEGFOLID     [Dil  balid]

CANISELIDÖPS

Adelo äsegolob ad dunön nüremis in baI selidöpas gretikün obsikas. 

Äspatob dü düps mödik de diläd lü diläd, stunik dö distöf gretik yegas, kelis ejonetükoy su dunetatabs. I stunikob dö löföf e sufäd selidöpanas in diläds valik 

Äspatob de diläd baI lü diläd votik, e päsüpädob, ven äkolkömob in bukadiläd jifleni vönädik obik, keli no ilogob sis yels. Jenöfö! yels teldeg epasetikons, das ätävof se Kolumbän lü foginän. Bü dels jöl ikömof ini Kolumbän ed oblibof nog dü vigs anik 

Ägolobs lü kafibötöp ed äbonedobs kafi ko milig. Äspikobs veitöfiko dö paset, ed äsevükobs odi dö desins pro fütür. Binos tim lunik, dü kel no elogobs odi. 

Ven kaf äfinedon, ed ifispikobs, ägolobs dönu ad dunön dünetis anik. 

Äyufob ofi ad välön pledadinis anik ad palegivön ciles ofa. 

DÜNETOBS   [u: DUNOBS DÜNETlS ANIK]

Säkusadolös obe! 0 lädül! kitopo diläd glufas binon - li ? 

Us, nedeto, votaflanü dunetatab ko benosmelots.

-   -   -   -   -   -   -   -    -   -   -   -   -   -   -   -   -   -   -   -   -   - 

At binon -li glufadiläd ? 

Si ! o läd!  Tä suäm kinik vilolöv -li? 

Päri glufas glimaküirik. No vilolöv - li mafotön obi? 

Ko blesir mödik. [u: mu vilöfo !]   . . . Logobsös ! . . . mäl e laf . . .  Is pär binon, kel muton dabön pro ol. 

Kio dabons gudiko! Nu viloböv remön [u: logön] sakedi, e jukis, kels pötöfons ko glufs at. 

Ekö! Is labol välidi sakedas vogäda lätik, ab jukis mutol sukön in diläd detik. 

Saked at dafredükon obi. Liomödoti val frädon - li ? 

Is labol kaloti. Pelolös oni len kädöp! Dani mödik ! 

-  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -  -

Soti kinik jukas desirol - li ? 0 läd ! 

Juks binü kaparaküir dabinons - li ? 

Si! o lädül ! 

Kanol - li tuvön pro ob päri, kel labon köli ot äs glufs at ?

Cedob sio. Kis binon - 1i mafot jukas olik ? 

Teldegtel. 

Steifulös päri at, begö ! Magifik! Dabons vemo gudiko.  Nu, no desirol - 1i plu bosi : stogis, jukis pro länäd ? 

Nö, danö! 

Danob oli, 0 läd!   Okömol - 1i dönu seimna ? 

-   -   -   -   -   -   -   -   -   -   -   -   -   -   -   -   -   -   -   -   -   -

 CANISELIDÖPIS VISITOL – LI ?   IN ZIF OLA, DABINONS – LI SELIDÖPS MÖDIK ?

LÄRNOD DEGLULID      [Dil  balid]

HERAMASÄLUN E JÖNASÄLUN

Attimo heran bejäfom te manis, hiyunanis e hipuls.  Kösömiko atans goloms lü heramasälun ad koedön jimön heremis, ad sufön jämpodi e semikna ad koedön jeifon okis. Ün nutim mans jeifoms okis lomo e bi leadoy binön nemödo balibi e mustagi okik, visitoy te heramasäluni ad koedön jimön heremi okik. 

Güo voms fulükofs jönasälunis.  Usio golofs suvo ad koedön kölön heremi okas, ad koedön krugülükön okis dadulio, ad koedön kälön namis okas, u ad koedön gevön okes jämpodi. I golofs usio ad remön kosmetamedis zesüdik anik. 

Obo, golob te lü heramasälun ad koedön jimön heremi. Jeifob obi aldeliko lomo me jeiföm. Neai esteifülob jeifömi, ab viloböv steifülön oni, bi sob, keli gebob aldelo, dolon obi. Semikna labob klieni ad no jeifon obi, ab if jonoböv obi su süt ko balib primöl sekü no-jeif dü dels tel u kil, atos gevonöv magädi nekäla vemik. 

[Dil telid]

RAJAN KO HERAN

Deli gudik! Me kis kanob - li dünön oli adelo?  Me jimam - li herema u me jeif - li baliba? 

Me bofiks.  I viloböv sufon jämpodi.  E namijikälan binof - li is adelo ? 

Si ! 0 söl! ab binof jäfik tü timül at. Osagob ofe, das okömofös ad kälön nuelis olik, sosus obinof blümik. Dü tim, das no nog binof is, oprimob ad jimön heremi olik. Desirol - li oni mu brefiki u boso brefiki ? 

No tu brefiki.  Leadolös oni so luniki, das okanob teilön oni.  Viloböv i, das cügabalibs labons lunoti ot. 

Vemo gudik ! Benö ! So atos pliton - li oli ? 

Süpero !

Nu balib . . . Namijikälan okälof nuelis olik, du ob ojeifob oli. 

Begö! binolös prüdik pö jeif ! bi labob skini vemo molädiki. 

No labolös kudi! 0 söl! Garanob oIe, das osenol nosi, e das ublümobs ünü timül. Ekö! finos. 

Vemo gudik! Kanol - li nunön obe ladeti jönasäluna? Jimatan obik ovilofös labön rajani pro odel. 

Si! 0 söl! Jönasälun süperik binon votaflanü süt. Isao kanol logön oni. 

Dani ladöfik! Is labol debi kalota ko drinamon ! 

Dönulogö!  Adyö!  Blümob ai ad dünön oli !

-   -   -   -   -   -  -   -   -   -   -   -   -   -   -   -   -   -   -   -   -   -   -   -   -   -

DABINON-LI HEREMASÄLUN NILÜ OL?   VEN GOLOL USIO,  KOEDOL-LI  HERANI AD JIMÖN HEREMI E AD JEIFÖN OLI?   LABOL-LI BALIBI U MUSTAGI?

LÄRNOD DEGMÄLID      [Dil balid]

                                              LÄ SKRÄDAN E JIVOGÄDAN 

Ädelo äbinob in skrädöp. Ämafotoy obi pro klotem nulik: blit, jilät e jakät.  Ävälob klotemi binü lained gedabraunik. Cedob, das oblümon ad pasteifülön ünü dels kil, ab ga omutob steifülön oni nog telna u kilna. Skrädans at no binoms koteniks, büä klotem dabon nendöfiko. Spiked omik binon: kotenükön dunetäbi. Üremoböv i vilöfo plöguni, ab monastok no ädälon atosi. Ostebedobs, va atos omögon ün oyel. 


Mans mödik dabinons, kels binoms so läbiks ad kanön polön konfäkaklotemis. Ats binons mödo nejerikums, ka uts ma mafot pemököls. Aiplu mens buükons konfäkaklotis, bi binons nejerikums, e vogäd onas votikon vemo nemödiko. 

Jimatan obik äremof sio löloti lölöfik klotas. Äremof oke plädamänedi, yäki, juüpi e gunili. Lä jivogädan ätuvof häti nebepenamoviko jöniki.  Äsagof obe fümiko, das at äbinon ma vogäd lätik   Cedob, das binon vemo klotugik. 

[Dil telid]

SÖL BÜEDOM MEKÖN KLOTEMI

Deli gudik, o söl!  Viloböv, das mekol obe klotemi, ni vemo vetiki, ni vemo leitiki. Stofis kisotik labol - li nu ? 

Nendoto oplidol stofi gedik at. Fümo opliton oli, if lelogol oni. 

Binon tu klilik ma güt oba [u: obik]. Stof boso dofikum ä vetikum plitonöv plu obi.  Ed at - li ? 

At binon stof balidsotik; olabol lunüpikumo düni de on. 

Vemo gudik! cedob eti gudiki. 

Kömolös isio ed omafotob oli ! 

Kitimo kanob - li steifülön klotemi ? 

. . . Logobsös ! . . . adel binon vedel . . . Pötos - li pro ol ad kömön ün poszedel tudela balidkömöl ? 

Magifö! Täno, jü tudel. 

LÄD VÄLOF KLOTEMI

Viloböv steifülön bali klotas et. 

Vilol - li kömön ini sälun at? 0 läd !   Ekö! is labol bali samedas obsik; binon jafot fiama at ma vogäd lätik.  

Mögos, das binon - la vogäd lätik, ab köl yelovik et no binon klotugik pro ob. 

Is labol samedi votik. Labobs oni in köls distöfik; in kafaköl klilik, köl blägik, kremaköl . . . Binon vemo jönik. 

Si ! no binon badik. Kanol - li sedön oni lü ladet at ? 

Si! o läd!! ko blesir mödik. 

-   -    -   -   -  -   -   -   -  -   -   -   -   -   -   -   -   -   -   -   -   -   -   -   -   -   -   -

VISITOL – LI SKRÄDANI [U: JIVOGÄDANI]  AD PAMAFOTÖN PRO KLOTEM NULIK?

STOFI  KISOTIK BUÜKOL – LI?

BUÜKOL – LI KONFÄKAKLOTEMI?

LÄRNOD DEGVELID
[Dil balid]

VAKEN  SU  LÄNÄD

Äkösömobs ad lifadön vakeni su länäd.   Lepals obik älabons farmi gretik ed obs, poscils valik, äkösömobs ad kobikön us, ad yufön,  e pö sov,  e pö klop. 

Länädalif [u : Lif su länäd] binon mu [u : vemo] sanabik, ab fikulik.  Feilans mutoms klinükön leceki jevodas [u : jevodalecekis], nulüdön nimis valik, tätön kunis, bevobön gluni e dunön vobodilis milbal. 

Lefat obik äbridom nimis valasotik. Älabom tätamakunis vel u jölis, jevodis te telis pro plaudam e telis ad pabemonitön. Älabom lemödoti svinas e gokas, e dökis e dindunis anikis. Plä ats älabom jipis nemödik, kaparis anik e torülis tel. 


Ün yels pasetik vob farmik valik pädunon me nam.  Dins evotikons boso; traktor eplaädon hobubi e jevodi pö plaudam. Fledatood u fledatoodil blinon prodis lü maket. 

In tätamöps gretik anik geboy tätamacinis lektinik. So datuvots nutimik votükons farmalifi. 

[Dil  telid]

FEILAVOBODS

Kitimo ämutol - li löädön, ven äbinol in farmadom lefata olik ? 

Ze tü düp : lul e laf, u tü düp: mäl. 

Ab kikodo älöädol - li so mu göliko ? 

Mödot gretik vobodas ämuton padunön.  Balido änulüdobs kunis e jevodis, täno ätätobs kunis ed äbälätobs ofis, e posä inulüdobs nimis retik, tän ägegolobs domio ad janedön. 

Ab maleditilö!  Cedob atosi vobodi pro del lölik saidiki. *

Nö! Atos äflagon mödiküno düpis anik. Pos janed, äplaudobs gluni pro sov. Ven vuitasid ämuton pasovön, kelosi obs ädunobs, ämutobs räkön ad breikön tailablögädis. 

Jinos bo lü ob, äsva neai laboy takädi anik in farm. 

Güö!  Bi ävobobs libaviliko, ägolobs ün poszedels ad svimön u ad päskarön in vats klinik flumeda, ud ägolobs futo u monitölo da fot.  Pos säned obs valik äkobikobs in lödacem ed ädalilobs konotis de lefat e lemot oba.  Ed obs dub vob feniks ägolobs göliko lü bed, [ed äbinobs] koteniks dö lif sanabik, keli länäd älofon obes.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

VILOL VOBÖN SU LÄNÄD;   BEPENOLÖS VOBODIS, KELIS DUNOY US ALDELIKO.

LÄRNOD DEGJÖLID     [Dil balid]

VISIT ZIFA : MEXICO

If no labol delis mödikum ka anikis ad lifädön in zif: Mexico, no olabol timi ad logön mödikosi, ab alo okanol logön logöfotis neglömovik. If binoböv ol, primoböv ad spatön da süts e laels. Balido goloböv ad logön eli Zócalo: nolüdü piad at logoy eli Gran Catedral      (= Leglügi gretik); lofüdo eli Palacio Nacional (= Ledomi netik); sulüdo eli ex-Palacio Municipal (= läx-ledomi komotik) e bumotis kolunänik anik e vesüdo domakopädis kil bumotas kolunänik, bevü kels eli Monte de Piedad (= Prünöpi). 

If golol da el Paseo de la Reforma (= Spataveg lonemarevida), ologolöv magotis magifik pelöodöl stimü  Cristobal Colón;   lampör lätik laztekanas : Cuauhtemoc, e mebamali liväta.  Ogolol da el Bosque de Chapultepec (= Fot ela Chapultepec], in kel famüls muadons okis tü sudels u zäladels. 

Tü sudels gödo päräds pajenükons fa eIs charros (= monitans Mäxikänik patedik) su jevods jönik oksik.

[Dil telid] 

DALOGAM  LÄTIK  IN  MEXICO

Adel binon del lätik, keli olifädob in zif: Mexico.  Lio ogebol-li düpis lätik at? 

Benö ! If ob binoböv ol, kotenoböv ad spatön da laels, kelis bo no evisitob, e sukön pladi ad seidön obi e ad lelogön eli Ixtaccihuatl ed eli Popocatepetl.  Plitosöv - li ad visitön topis vönik jenavik?   Täno kanol golön ad logön eli Arbol de la Noche Triste    (= Bimi neita lügik), dö kel cedoy, das is plad ebinon, kö el Hernan Cortes : konkeran, edrenom posä isufom perädi. 

Kiöpo tops binons - li, kö bumädafailots toltekanas dabinons? 

Sam süperik bumava toltekanas binon piramid ela Tenayuca, ed i piramid ela Cuicuilco. Träms dabinons, kels vegons stedöfo lü tops at, ab täv me loatatood binon plitikum e vifikum. 

Cedol - li, das tim saidik dabinon ad visitön topis valik et? 

Ba no.  Vegam isio lü piramids, leigoäsä lü Xochimilco flagon timi mödik. Ba ozesüdos ad välön te bali topas et. 

Topi kinik konsälolöv - li obe ad visitön? 

Binos fikulik ad sludön. Ek labon plidi (u: klieni) lönik oka. 

· -  -  -  -  -  -  -  -  -  -  -  -  -  

SUNO OVISITOB ZIFI MEXICO.   KISI KONSÄLOLÖV –LI OBE AD LOGÖN?

LÄRNOD  DEGZÜLID     [Dil balid]

MON  MÄXIKÄNIK

Ven sevol Spanyänapüki, odesinol ad tävön lü Mäxikän, u lü län votik, in kel spikoy Spanyänapüki.   Büä odunol tävi, binosöv gudik ad seivön moni läna;  ab is ospikobs te dö mon Mäxikänik.   Könäds metalik jöl dabinons sevabo:  völadü centavo  (pesodazim),  centavos 5  (pesodazims 5),  centavos 10  (pesodazims 10), centavos 20  (pesodazims 20),  centavos 25  (pesodazims 25), centavos 50  (pesodazims 50),  peso 1 (pesod 1, binädöl me pesodazims 100) e pesos 5 (pesods 5).

Ya sis lunüp könäds goldik pesäsirkülükons.   Mon papürik binädon me bankazöts de Bank Mäxikänik  [u:  de el Banco de México]  in zötabalats völadas valik:  pesods l, 5, 10, 50, 100, 500, 1000,  e  r.

[Dil telid]

IN CÄNABÜSID  [U:  MONICÄNABÜSID]  ED IN BANK

Begö!  Kanol-li cänön obe könädis foginänik anik?

Si!  o söl!   Kisi vilol-li cänön?

Ekö!  is binons:  mon Fransänik, dolars Lamerikänik anik,  pesods Kolumbänik anik, pesods anik Largäntäna e bolivars anik Venesoläna.   

Nos binon balugikum.   Änu cänakursüds calöfik dela pänunons obe.   Nu kursüd nefümon vemo nemödo.   Logobsös!   suäm valodik binon:  pesods tumluldeg pesodazims jöldeg.   Sumolös getazöti at e getolös moni de kädan!   Dani mödik!  [u:  Danö!]  

Kanolöv-li sagön obe lü kim mutob flekön obi ad maifükön kali in bank semik?

Zesüdos ad flekön oki lü bankadilekan.   Gololös lü Bank Netik  [u:  lü el Banco Nacional] in süt at.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

Deli gudik!   Viloböv maifükön kali in bank at.   

Labol-li lenünanis anik is in zif at?

Si!  sevob vemo gudiko dunetäbi olsik, söli:   Lopez y Vasconcelos.

Gudö!  [u:  Vemo gudik!]   sumolös fometi at, benüpenolös oni e kodolös, das söl:  Lopez y Vasconcelos dispenom oni;  täno dod nonik dabinon ad maifükön kali.   Ven unüsedol fometi ed ukipidol moni,  ogivoy ole cäkabuki.

Danö!  o söl!
-   -   -   -   -  -   -   -   -   -   -   -    -   -   -   -   -   -   -   -   -   -   -   -   -   -   -   -   -   -   -   -
DABINON-LI  CÄNABÜSID  U  BANK  IN  ZIF  OLIK?    LIOMÖDOTIKNA VISITOL-LI  ONI(S), E KIKODO?

LÄRNOD TELDEGID       [Dil balid]

SÜT  IN  ZIF  :  MEXICO

Nu binobs in bal sütas veütikün zifa : Mexico.   Binon el Avenida Juárez, so penemöl mebü el Benito Juárez : balan heroedanas mu pelestimölas läna.   Deto stanon el Palacio de Bellas Artes  (ledom lekanas jönik),  bal bumotas jönikün vola.   I deto legad penemöl : la Alameda  (plopalael)  e bukiselidöp binons.   In la Alameda visü selidöps mebaston ele Juárez pededietöl binon [u: stanon].   Nedeto selidöps mödik, bukiselidöps, banköps, finenabürs, staudöps, bötädöps, lotidöps, bioskops e num bijutiselidöpas binons.   Süt fulon me veigöms vifiko beigolöls.   Futogolans mutons prüdön vemo pö lovegol traväro love süt.   Mutoy stebedön jüs maletalit ecenon e dakosäd (in süt) estopon.   Semikna poldan dugom sütadakosädi.   Neito löl lampadas lektinik valik litükon süti so, äsva labobs delaliti.

[Dil telid]

SEIVID  VEGA

Säkusadolös obe!  o söl!   Kanol-li sagön obe, ve veg kinik goloy lü el Palacio Nacional  (netaledom)?

Nos binon balugikum.   Sevol-li, kiöpo el Palacio de Bellas Artes (ledom lekanas jönik) topon?

Si!  o söl!   

Vemo gudiko!   De us gololös da süt cinco de Mayo (dela lulid mayula) stedöfo jü näisüt velid, kö ologol eli Zócalo  (dis-stütot)  e visü at el Palacio (ledom) topon.

Dani mödik!   Binon-li vemo fagik de is?

Nö!   Nedol beigolön domakopädis te nemödikis.   Futo oneodol minutis ze deglul.

Dani gudikün!

Nen dan!

-   -   -   -   -   -   -   -   -   -   -   -   -   -   -   -   -   -   -   -   -  -   -   -   -   -   -   -   -   -   -   -  

Ag!  nü fino binob su el Zócalo,  eglömob bumot kinik binon el Palacio Nacional  .  .  .  Osäkob atosi poldane  .  .  .  O söl poldan!  pardö!  kanol-li sagön obe, bumot kinik binon el Palacio Nacional  (netaledom)?   

Ut binon bumot votaflanü gad.

Labob nog säki, begö!   Kisi el Zócalo sinifon-li?

El Zócalo binon nem keli givoy piade vafas, u piade stalona.   Otuvol bali in tops valik Mäxikäna -  lindifos va binon gretik u smalik.

Dani mödiik!   Ebinol vemo flenöfik.   

Fredob ad kanön dünön oli.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

BEPENOLÖS ZIFI OLIK.

LÄRNOD TELDEGBAL   [Dil balid]

ZIGARISELODÖP
Bal selidöpas fa mans pabuükölas binon nendoto zigariselidöp, kela jonetatop lofon logoti, kel vüdon ad steifülön numi gretik zigarülas, zigaras u tabaka feiniko pekötöla.   Kösöm smöka binon so valemik, das selidöps mödik, kels no binons voiko zigariselidöps, selons zigarülis, zigaris u tabaki plä canis patik oksik.

Smökob nemödo, ab dafredükos obi ad logön distöfi kölas bokilas zigarülas e mäkis valik onsik.   Zigars go sofiks jü go nämiks dabinons.   Zigarüls binons pöpedikums ka zigars.   Pip vogikon, ab no binon so pöpedik äs zigarüls.   Bevü zigars gudikün tuvoy elis di „Habana” ed elis di „Corona,”  ab id ans dabinons, kels binons mu nejeriks e semikna saäbasmekiks.   Bevü zigarüls tuvoy mäkis se foginän, pato se Lamerikän, kels binons feiniks, ab mu jeriks.   Pösods anik it buükons ad mekön zigarülis oksik.

In zigariselidöps i paselons zigarüliärs u boküls pro zigarüls e sakils pro tabak feiniko pekötöl.   I kanoy remön us lümätis e zigarifilidömis.   Plä ats paselons pipils pro zigarüls e zigars, do nemödikans gebons onis.

[Dil telid]


NEM  ZIGARÜLAS

Deli gudik!   Viloböv remön zigarülis anik!   

Mäki kinik desirol-li?  Se foginän u se lomän-li?

Labols-li zigarülis Lamerikänik ko mäks valik?

Tio valikis.

E suäms-li?

Frädons mu mödikumo ka telot suäma votikas.

Gudö!  osteifülob ad spälön.   Logobsös bali mäkas feinikün lomäna!  Lio suäm utas in päkil lovatik binon-li?

Frädons a pesodazims luldeg.  Binons gudiküns .  .  .  Liomödotikis vilol-li labön?

Givolös obe bokilis fol etas!   Spelob vo, das no oflamatükons-la gugi obik.

No vipol-li tabaki feiniko pekötöli?

Nö!  o söl!   No pipob, ed ob it no mekob zigarülis obik.

Desirol-li nog bosi?

Givolös obe bokilis kil väkalümätas  -  nosi mödikum!   Kisi debob-li ole?

Kalkulobös seimna!   Bokils fol zigarülas, bokils kil väkalümätas, atos binon:  pesods tel, pesodazims kildeg.   

Is labol bankazöti pesodas deg.

Ekö!  gegetol as ret pesodis vel, pesodazimis luldeglul  .  .  .  

Danö!

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

Smökol-li zigarülis?   Zigarülis liomödotik a del – li?   Mäki kinik buükol-li?

Mekol-li zigarülis ola?   Smökol-li i pipi?

LÄRNOD  TELDEGTEL    [Dil balid]

YELASÄSUNS

Yel padilon ini yelasäsuns fol, sevabo:  florüp, hitüp, fluküp e nifüp.   Ün florüp, nat galikon se slip lunik oka.   Bims pategons me bleds nulik.   Böds kanitons valöpo, ed in gads vob paprimon zilo.   Me plauds, jüps e cops glun pabevobon;  binos tim ad sovön.

Nu binobs zänodo ün hitüp.   Ün del alik sol stralon vemöfikumo, ab feilan no labom livüpi ad takädön in jad.   Mutom ninükön klopi dü tim, das stom binon gudik.   Piano dels brefikumons e neits vedons ai koldülikums.   

Ya binobs ün fluküp.   Binos tim ad klopön flukis e härbatis lätik.   Vien koedon löpiovirön bledis de bims falölis.   

Tän nifüp kömon.   Koldos valöpo.   Flod e semikna nif mütons obis ad blibön in dom, du nolüdaovien lemufükon tuigis bimas.   Koldos, binos stom badik ed ün säsun at dels jönik binons selediks.

[Dil telid]

SPOTS  E  (TIMA)MUADS

No golol-li ko ob lü stadion aposzedelo?   Mät demü mast ojenon bevü futaglöpädakvips gudikün tel obas.

Atos plitonöv obi vemo.   Ün yun obik, ob it äfutaglöpädob mödiko, ab nu kotenob ad loegön glöpädön omis.   

Kopamuf balik, keli plägob, binon tänit.  At binon spot, kel pliton obi mu vemo.   Plägob nog pledis votik, ab vemo neskiliko.

Tefü ob binos ebo soik.   Ab buükob nifüpaspotis, do is pöt pro ats binon pülik.   

Lio cedolöv-li, if golobsöv ün del jölid pos adel ad kompenön in tajedapled?   Tajedöp no binon fagik de dom obik.

Okolkömobs odi us.   Ya sis lunüp no elogob glöpädi Baskänik et.   

Vätälölo vali, jinos lü ob, das nos binon vönaoloveikum, plu jänälöl, plu bemagivöl, ka torakomip.   Saidos ad logön torakomipani nobaladälik, ven pladom oki visü tor, kel kömon plödio letodölo valikanis.   Mufs skilik me mäned leigoäs votiks torakomipana, ven jästom ad taedön ta tataks tora, binons magädabiks.   Fino spetät sömiton pö denajoik deidöl, kel pasökon dub plod mu laodik lüloganas pakotenüköl.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

Futaglöpädol-li, u buükol-li te ad lülogön?   

Plägol-li täniti?   U tajedapledi-li?

Ven äbinol yunik, älabol-li desiri ad vedön torakomipan?

LÄRNOD TELDEGKIL     [Dil balid]

SU MELAJOL SABIK  [U:  SU SABAJOL MELA]

In tops anik nilü mel kanoy svimön dü yel lölik;  in votiks te dü hitüp.   In läns sulüdü kveator mens banons dü nifüpamuls, sevabo dü vamiküns yela.   Svimans lifädons klüliko dili gretik dela nilü mel.   Su melajol ai tänads dabinons, in kels kanoy säklotön oki.   Läns valik de Mäxikän lü Cilän e Largäntän, keninükamü nisuls Lantiluänas, labons melajolis jönik.   Ans melajolas at evedons vemo vogiks, äs ut ela Habana ed ut Kubeäna.   Jü bü yels nemödik melajol ela Acapulco äbinon nemödo sevädik, ab fam onik egretikum aldeliko valöpo in vol.

In Acapulco lemödot kovenas nutimik dabinon.   Lotidöps susnulädik e lemödot bordöpas dabinons.   Kanoy loatön botis, u ad dunön lespatis, u ad päskarön.   Kanoy muadön oki me dalogam länodas züamöpas.   Ün soars kanoy golön lü baols, u balugiko juitön koldüli soara, e dalilön lidis me vög svidik, lügik u lelöfädik pekanitölis, e pläkami gitara dugädöli onis  [u:  pläkami onis dugädöli gitara].

[Dil telid]

VAKENADESINS

Kiplado desinols-li ad lifädön vakeni ayelo?

No nog sevobs atosi, ab vilobsöv tävön da län lölik.   Ed ols-li, desinis kinik labols-li?

Jimatan ed ob desinobs ad lifädön vigis anik len jol, kö okanobs banön ün dels valik.   Tän oloatob boti ad päskarön.   

Cedol-li, das olabol fitifani gudik plödü jol jönik?

Diabö!  o man!   Klüliko si!   Jol Pasifeanik binon famik demü sabajols okik e fitifan.   Kikodo no leodükol-li jäfotis olik so, das okanols dugädön obis ün hitüp at?   Fümob, das obinol dafredik dö plad, keli evälob.

Magifö!   Tikamagot kiogudik!   Ospikob dö os ko jimatan obik.   Sevob, das no olabof dodi.   Asoaro ogivob ole telefono gespiki fifümik, klu:  dönulogö!

Dönulogö!  e no glömolös osi!

Ricardo, nüm:  3789 .  .  .  .  .  

He!  o Alfonso  .  .  .  .  .   Tefü vakenadesin!   Jimatan obik binof lanälik, e kanobs detävön ünü vigs tel  .  .  .  Rajanö!  .  .  .  Adyö!

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

BEPENOLÖS  VAKENI  OLIK.

LÄRNOD TELDEGFOL     [Dil balid]

MOTORAVAB  Ü  TOOD

Pluamanum motoravabas, keli tuvoy in Merop romenik, pemekons in Lamerikän  (u: Tats Peböl  Lamerikäna).   Too aniks dabinons, kels penüveigons se Linglän, Fransän, Deutän e Litaliyän.   Bi motoravabs binons so jeriks, pösods tefädiko nemödiks dalabons onis.   Ebo demü nebundan at, nems diladilas, me kels tood binädükon oki, no binons vemo sevädiks pö pöp.

Motoravabs in Lamerikän pefabriköls labons kösömiko zilidis jöl u mälis.   Uts labü zilids fol ya tio enepubons.   Klülos, das uts labü zilids jöl fefilükons bänsini mödikum, ab binons nämikums.   

Kösömiko vifükamakurb binon näi stiraluib.   No-nelaböfik binon lemödot datuvotas nutimik, äs radion, zigarülifilidöm, glock, e r, kels pepladons ini stumaboed.   Motoravab, keli logol, binon vemo nulädik.   Dünan fulükon bänsinacubi se pömöm me tuin.   Motoravab labon nemu zilidis jöl;  su toodakapüt, gretot vaba penunädon.   Karod binon gretik, luibs fol ko fälibs binons gretiks, leigoäs miotajelöms.   Föfavitür labon vitürikluinömis tel.   I bänsinacuböp e garad binons mu nulädiks.

[Dil telid]

FIKULOTS  PÖ  TOOD

Viloböv, das xamülol toodi oba.   No sevob dub kis stobülon.   No sevob, va karburöm no jäfidon u va bujids mutons paklinükön.   Alo no jäfidons gudiko.   Id omutol fledülön kumulatoris, bi egebob startikodömi tu mödiko.

Gudö!   jinos lü ob, das vobod oflagon düpi bal u telis.   Kanol-li leadön blibön is toodi olik, dat kanob xamülön oni kälöfiko?

Ko blesir mödik!  bisä onäton täno lölöfiko.

-   -   -   -   -   -   -   -   -   -   -   -   -   -   -

He!   tood binon-li ya nätik?

Lesi!   vobod no äbinon mödik.   Te ämutobs  klinükön karburömi.   Steifülolös seimna oni!

Glorö!   Kiogudiko motor jäfidon!

Plä nätükam motora emenodobs frenömis e yumi,  ed efuliopömobs lutaluibarifis.   Id eläükobs bänsini.   Kumulator fledülon oki it.

O!  tio eglömob nog bosi.   Pladolös glutapiri nulik ini fläkömalampad föfik detik!   Omutobs toodön neito e at obinon nonelaböfik.

Blesirö!   Gudos, atos binon val, keli neodobs!  (u:  Val binon blümik!)  (u:  Val pefidunon!)

Magifö!  Edunol vobodi lobabiko.   Ekö!  is suäm kalota (binon)!  (u:  Is getol suämi kalota)!

-   -   -   -   -   -   -   -   -   -   -   -   -   -   -   -

Dalabol-li toodi?     Bepenolös oni, begö!

LÄRNOD TELDEGLUL     [Dil balid]

TED  E  DUSTOD

Merop romenik, kel keninädon i Brasiläni, primon ad dagetön gredäti veütik in vol tedik e dustodik dub seveig petrola, mita, minas, äs nitratas, largenta, kuprina e plumba, pla feilaprods mödik oka.

Se Largäntän paseveigons patiko mit peflödöl, skins, mait, linumasid e vuit;  se Bolivän i stanin;  se Cilän salpet, kuprin e lain;  se Paragvän:  skins e maters votik;  se Luruguyän:  prods nimik;  se Peruvän:  petrol, kuprin e vanadin;  se Lekvadorän:  kaf;  se Kolumbän:  kaf feinik, benens e petrol;  se Venesolän:  petrol, kaf e kak.   Se Zänoda-Merop seveigoy pato kafi e benenis, e se Mäxikän petroli, largenti e kuprini.   Se Kubeän seveigoy pato juegi e tabaki.   

Piano dü yels progedöl tedakosams bevü Merop romenik e Yurop mödikumons.   Kluo obinos mu frutik ad studön Spanyänapüki desinü gudükumam tedakosamas pemäniotöl.

[Dil telid]

KONFER  DÖ  BÜSID

Deli gudik!  mögosöv-li ad spikön ko söl:  Velasquez?  

Binom jäfik tü timül at.   Labol-li rajani ko om?

Nö! o söl!   ab is labol kadi obik.   Fümos, das söl:  Velasquez ogetedom obi  if lofol oni ome.

Mugudö!   Seidolös oki, begö! .  .  .  .  .  .  .  

Deli gudik, o söl: Gómez.   Tefü kis kanob-li dünön oli?

Kompenät obsik:  Gómez, Gómez y Hermanos  (els Gómez, Gómez e blods)  vilonöv kosikön ko ol.   Nitedosöv obis levemo ad remön pato feri, stanini e kuprini, e klienobs ad bligidön ko ol balädi pro ol pötöfiki.   Opelobsöv tä metals suämi su maket lonöfiki.   Tefü pelastips buükobsöv ad pelön me tret u kädöfo, u me cäk medamü bank netik läna.   If pelobsöv kädöfo, täno odälolöv nendoto rabati geböfik mö 2½%  (dötums telelaf).   Fräds valik demü lod, veig, tol e sur binonsöv kalü obs.   

Atos no binon badik, ab omutob konsälidön kompenätani obik  (u:  dakonsälön ko kompenätan obik).   Stebedolös pülatimo du telefonob .  .  .  .  .  Bolívar 4640  (foldegmäl foldeg) .  .  .  .  .  Alberto-li?   Jäfob-li  .  .  .  .  Tefos tedoti mu veütiki  .  .    Kanol-li kömön sunädo?   Gudö!   spetob oli.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

Län ola, seveigon-li prodis mödik?

Vobol-li lä kompenät nitedik?   Kisi dunon-li?

LÄRNOD TELDEGMÄL       [Dil balid]

TUTISANAN,  SANAN  E  PÖTEK

If tuts olik dolons, mutol golön ad konsälidön tutisanani.   Tutisanan oplomom ud otirom (ud:  osetirom) tutis u cügatutis ma stad in kel binons.   Valemo if senol misauni, mutol konsälidön sanani.   Kanol golön lü om dü spikotamadüp omik, ab if labolöv fifi mödik, kanolöv koedön kömön omi lü dom olik, teiko dubä latoenol omi len telefonaparat.   Sanan odunom ole säkis anik dö utos, kelosi senol, odalogom linegi olik, odoatom pebi olik ed ovestigom oli löliko.   Ven ulonülom diagnodi, obüdülom ole lekäli ed ogivom ole rezäpi.   Pos atos ogolol lü pötek ed obegol pötekane ad mökön medini, keli sanan ebüdülom.   Büä lüvol pöteki, mutol betikön, va neodol dinis votik sevädik, bi us tuvoy valikosi.   Kanol remön laspirini, nugveti, bismutinakiemotis, yodinakiemotis, kinini, puinis e vitaminis.   Zuo kanoy remön neodotis aldelik äs, samo, tutapesti, sobi, kefis, jeifaneifis e jeifömis e kosmetamedis ti valikis.

[Dil telid]

KONSÄL

Deli gudik, o söl Mauricio!    Lio stadol-li demü malädüls olik?

Ven golob tumödo, fenikob sunädo.   Brefo, labob seni, das binob plu deadik, ka lifik. Stadob aiplu badikumo.   Jinos lü ob, das labob malädis valik datikovik:   nenslip, kapadol, bäkadol, midicet, stuen e stomägadol.   Badikünos binon, das ekoldätikob; gug obik dolon e kögob e snidob  [= binob kögöl e snidöl] laiduliko.   Enu ätifalob su pärunaveg e pö fal eviodob joti detik oba, ed emiyoinob futi obik.   

Pidob osi vemo, o flen!   ab spelob, das val at binon-la magäl rafinik.   Logobsös, kisi vestig dajonon!   Lineg .  .  .  Natemolös dibiko, begö!   Luegs binons gudiks.   Lad jäfidon gudiko.   Logobsös pebi!  .  .  .  Bosilo vifiko .  .  .  Utos, kelos defon pö ol, o söl Mauricio binon, das neodol takädi.   No mutol vobön so mödiko.   Ogivob ole rezäpi at e konsälob ole, das fölol diäti at.   Sumolös medinis at nenropiko, takädolös dü düps nemu kils aldelo,  fidolös saidiko, pato härbatis e flukis, ab miti nemödik.   Vitolös liköri ed if mögos-la pö ol, nedunolös smöki dü muls tel u kils.   If dunol atosi valik, garanob ole, das ünü vigs kil u fols ostadol gudiko ä sauniko.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

Liomödotikna egolol-li lü tutan / sanan / pötekan ayelo, e kikodo?

LÄRNOD TELDEGVEL       [Dil balid]

RADION  E  TELEVID

Radionagetaparat obik binädon me rüds jöl.   Binon proädöfik pro vefs lunik e vefs brefik, e kanon patölatön fasiliko.   Teiko me dalilam stajonas länas Spanyänapükik, kanoy dalilön Spanyänapüki;   utas Fransäna pro Fransänapük;  utas Deutäna e Lösteräna pro Deutänapük;  utas Litaliyäna pro Litaliyänapük;  e pro Linglänapük utas Lingläna, Lamerikäna, e  r.

Medü radion pösods tel in tops difik talaglöpa kanons kosükön okis stedöfiko ko od.   Leigo, kanons dalilön lomo konsärtis, gasedamanunis, spikädis ed igo nog lügadramatis e fredadramatis.   Suvo bespiks bevü tatacifs e bolitans famik,  noe lomäniks, abi foginäniks, palilons.

Milag nog gretikum binon, das kanoy seidön oki in lödacem oka e noe dalilön, abi logön lekanaprodis televida.   Ven parat at odabinon in läns valik, limans famülas valik okobikons ed ottimo nets valik okömons nilikumo lü ods.

[Dil telid]

BROAD  PROGRAMAS

Radionagetaparat olik jäfidon-li gudiko?

No tu badiko.   Labon nämöfi saidik,  väli gretik e toni gudik, ab ün dels lätik daget broadotas broadöpas fagik no ebinon gudik.

Kiofopik!   Otos jenon pö parat obik.   Stom ba kodon etosi.

Vüö!   Edalilol-li äsoaro lopi:  Carmen?

Klülö!   Do no daplidob lopi,  dalilob oni ai, bi dafredükon jimatani obik, pato el Carmen.

Programis kinik buükols-li?

Benö!   fredadramat pliton obi .  .  .  Spikäds anik binons mu nitediks, e neai nedunob ad dalilön broadotis tefü spots, ven no kanob komön lä mäts.

Dalilol broadotis se Brasilän, no-li?

Si!   e ya suemob vali, keli lilob.   Dub plak, keli elabob, suemob mu mödikumo proni Portugänapüka, e binos blesir jenöfik ad dalilön fredadramati seimik u spikädi seimik.

Ol binol läbik, das nolol Portugänapüki.   Viloböv labön pükäli et.

Ga no viloböv sagön das binob pükal.   Ko vil nemödik, valan kanon lärnön püki alseimik.   Memolöd spiketi!  Kel vilon, utan kanon.

-   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -   -

Ed ol, programis kinik buükol-li?

LÄRNOD TELDEGJÖL       [Dil balid]

TEAT  E  BIOSKOP

Teatöps leigons ad uts länas votik, ab num onas no binon so gretik.   Do pöp löfon mödikumo fredadramatis ka lopülis,  i lops u baolets paplösenons.   Mödo pöpedikums binons konsärts, pato ven musigals famik se foginän komons.

In zifs valik bioskops dabinons, ed in cifazifs binons vemo mödiks.   Aniks binons so gütöfiks, das sümilons ad ledoms, e dajonons filmotis se läns valik.   Plösen primon kösömiko zedelo e finikon zeneito.   Ven galadaplösen jenon, nügolamons pamödükumons.

Ven viloy komön pö teataplösen, zesüdos ad remön bilietis büo len gijät, bi pö maifükam teatöpa mens mödik kobikons,  ed if mutoy stebedön jü timül lätik, seadöp igo no bal odabinon.   Klülos, das seadöps pebuüköl binons uts mu nilü teat:   staol,  lojad,  partär  e  bakun.   Tead löpikün lüloganas panemon „parad”  u  „gokalecek”;   is seadöps nejerikün binons.   No veütos, kiöpo seadöp binon;  plösenot olanälükon fümiko lülaganefi de timül, kü körten palöpiotiron, jü fin plösenota.   Seadöps pebuüköl bioskopa binons taädo uts, kels binons fagiküns de skrin.

[Dil telid]

IN  TEATÖP

Labol-li seadöpis anik pro odel?

Pro plösenot-li:  poszedela u neita?

Pro ut poszedela, begö!   Viloböv labön seadöpis tel staola, if labol onis.

Si!  tels dabinons zänodü ked ‘H’  -   ats plitons-li oli?

Gudö!   Liomödotiks frädons-li kobo?   

Binos pesods jöl,  pesodazims foldeg pro seadöps tel.

-   -   -   -   -   -   -   -   -   -   -   -   -   -

Isiö lü staol!   .  .  .  Pro galer:  nedetiö!   Pro lojad e bakun:  detiö!  .  .  .  Klotikipedöp:   visü top at.   Jonolsös bilietis olsik lecemagaledane;  om odugom olis lü seadöps olsik .  .   .   Bilietis olsik, begö!   Ked:  ‘N’  nüms deglul e degmäl  .  .  .  Isiö!  begö!   Ekö!   is labols programi.   

Süf balid ya efinikon, e lio ecedol-li oni?

Levemo gudik, o man!   No icedob, das teat Spanyänik öbinon so fäküköl.   E hidramatans e jidramatns emagulons roulis oksik nedöfiko.

Gudö!   Labobs timi ad smökön ün paud zigarüli;   no sogol-li obi lä atos?

Blesirö!

-    -    -    -    -    -    -    -    -    -    -    -    -    -    -    -    -    -    -    -    -   -    -    -    -    -

Golol-li suvo lü teat u lü bioskop?

Seadöpis kinik buükol-li? 

LÄRNOD TELDEGZÜL

VÖDS  ANIK  DÖ  LITERAT  SPANYÄNIK

No mögos ad nunodön brefiko jenavi literata Spanyänik ün minuts tel.   Kotenobsös kluo me sait nemas veütik anik!   Ün tumyel goldik in prosad müsterimans:  Fray Luis de Leon,  Santa Teresa de Jesus  e  San Juan de la Cruz  älabüloms pladis veütikün.   Täno el Cervantes ko Don Quijote de la Mancha  äkömon ed el Gracián ko El Criticón.   El Quevedo  äjäfon me jäpanalekoned.   Ün tumyel degzülid älabüloms pladi veütikün Larra     .   .   .   .   .   .   Ko menäd de 1898 äkömons lautans nunodas brefik:   Ganivet,  Azorín .   .   .   .   .  e mödiks votik.   Lautan romenik süperikün attima äbinom Ramón Pérez de Ayala.

Ün tumyel goldik älelogädoms me fredadramat  Lope de Vega,  Tirso de Molina .  .  .  .  e Calderon de la Barca me La Vida es Sueno  (Lif binon drim).   Ün tumyel 19-id Zorilla äpubom  me Don Juan Tenorio, ed ün tumyel 20-id lügadramatans nutimik, de kels el Benavente binom famikün.   In poed, zänodatimäd ägivon obes heroedanapoedotis, äs eli Poema de Mio Cid,  romansadis,  baladis,  eli Libro de buen Amor  (Buk Lelöfa gudik), fa lekultan de Hita, lidis de Jorge Manrique, e  r. 

Ün tumyel goldik romansad pälailautons in foms votik, lü kels mödikans lautanas ya pesaitölas plä de Queredo  e  Góngora  ekeblümons.   Tumyel 19-id ägivon obes elis Espronceda  e  Bécquer  e letimäd nulädik elis Antonio Machada  .  .  .  .  .  e mödikanis votik.

In Merop Spanyänapükik äfoikoms el Sarmiento me Facundo ed el Fernandez me Martin Fierro  in literat di ‘gauche’.   In prosad omäniotobs as lautans nunodas brefik Montalvo .  .  .  .  .  .  .  ed as lautans lekonedas elis Galvez e Gallegos.
Nulädis ädavedikon in Sulüda-Merop ko Nikaraguvänan:  Rubén Darío, kel äbinom büojonidik ad vedön dugan lemufa at.   Bü el Darío Sulüda-Merop egivon oles as poedans elis Martí  .  .  .  .  .  .  e poso elis Nervo .  .  .  .  .  E nu strofs anik fa Rubén Diarío sökons:

US  SU  JOL

                             Us su jol jipul ästanof.   Löpiotirolsöd naki!

                             Stemanaf denafon.   Melan kanitülom.   

                             Sol sadon dremiko ini vat.   

                             Adyö!  adyö!

                             Soeliko, drenölo äsölogof su vefs nafi nepuböl.    

                            Älefänof nog lü ob pokasärvätüli de klif, 

                            Su kel äbleibof stanön.   

                            Adyö!  adyö!

                            Piklotof in bläg jipul jönik,

                            Ledit binon so lügik!  Herem ofik älagon liviko

                            Ed in logs ofa drens lelöfa ädabinons.   

                Adyö!  adyö!

Fa Rubén Diarío  (Rimas  =  rimods)

FIN

